
	БОСНА И ХЕРЦЕГОВИНА
Агенција за заштиту личних података
у Босни и Херцеговини

С а р а ј е в о


Broj: XXXXXXXXXXXX
Sarajevo, 06.12.2013.
Na osnovu člana 40. stav (1) tačka b) Zakona o zaštiti ličnih podataka („Službeni glasnik Bosne i Hercegovine“ broj: 49/06, 76/11 i 89/11), rješavajući po prigovoru E. Ć., protiv Općine Lukavac, Službe za opću upravu, privredu i društvene djelatnosti i Općine Tuzla, Službe za opću upravu i zajedničke poslove, zbog greške prilikom obrade ličnih podataka u matičnoj knjizi rođenih, Agencija za zaštitu ličnih podataka u Bosni i Hercegovini, d o n o s i   s lj e d e ć e :


R  J  E  Š  E  NJ  E

I. Prigovor E. Ć., protiv Općine Lukavac, Službe za opću upravu, privredu i društvene djelatnosti i Općine Tuzla, Službe za opću upravu i zajedničke poslove, zbog greške prilikom obrade ličnih podataka u matičnoj knjizi rođenih, usvaja se kao osnovan. 
II. Nalaže se Općini Lukavac, Službi za opću upravu, privredu i društvene djelatnosti da Općini Tuzla, Službi za opću upravu i zajedničke poslove, dostavi izvještaj o zaključenju braka sa podatkom o prezimenu E. Ć. djevojačko M., upisanim u rubrici »Izjava bračnih drugova o njihovom prezimenu« u matičnoj knjizi vjenčanih Općine Lukavac.
III. Nalaže se Općini Tuzla, Službi za opću upravu i zajedničke poslove, da po prijemu izvještaja o zaključenju braka iz tačke II. dispozitiva ovog Rješenja, izvrši ispravku greške u pogledu podatka o prezimenu E. Ć. u matičnoj knjizi rođenih.
IV. Općina Lukavac - Služba za opću upravu privredu i društvene djelatnosti dužna je bez odlaganja izvršiti upravnu mjeru iz tačke II. dispozitiva i o tome, u roku od 15 dana, uz odgovarajuće dokaze, pismeno obavijestiti Agenciju za zaštitu ličnih podataka u Bosni i Hercegovini.
V. Općina Tuzla, Služba za opću upravu i zajedničke poslove dužna je bez odlaganja po prijemu izvještaja o zaključenju braka iz tačke II dispozitiva ovog Rješenja, izvršiti upravnu mjeru iz tačke III. dispozitiva i o tome, u roku od 15 dana, uz odgovarajuće dokaze, pismeno obavijestiti Agenciju za zaštitu ličnih podataka u Bosni i Hercegovini.
O b r a z l o ž e nj e

Agencija za zaštitu ličnih podataka u Bosni i Hercegovini (u daljem tekstu: Agencija) je dana 28.10.2013. zaprimila prigovor E. Ć. iz Lukavca (u daljem tekstu: podnositeljica prigovora) protiv Matičnog ureda Općine Lukavac i Matičnog ureda Općine Tuzla zbog, kako je u prigovoru naznačeno, grešaka koje su učinjene prilikom obrade njenih ličnih podataka u matičnoj knjizi rođenih.

U prigovoru podnositeljica navodi da je Matični ured Općine Lukavac napravio grešku u njenom prezimenu koje treba da glasi Ć. i dostavio Matičnom uredu Općine Tuzla pogrešno prezime sa jednim slovom Č, tj. Ć.  Nadalje navodi da živi u Lukavcu, da je rođena u Tuzli, te da je Matični ured Općine Tuzla napravio još jednu grešku, jer joj nije izdao Izvod iz matične knjige rođenih sa prezimenom Ć. Kako podnositeljica prigovora navodi, u Općini Tuzla su joj rekli da je u sistem uneseno prezime Ć., i da na to „novo“ prezime mora podnijeti zahtjev za izdavanje lične karte i pasoša, što je i učinila, te trenutno posjeduje dva dokumenta na prezime Ć. 

Podnositeljica prigovora naglašava da je službenicima Matičnog ureda predočavala Izvod iz matične knjige vjenčanih, kao i Zapisnik o izvršenom vjenčanju, gdje stoji ispravno prezime Ć.

Nadalje, podnositeljica navodi da je dobila upute od službenika MUP–a Lukavac da mora provesti postupak promjene imena – prezimena po prebivalištu, pri čemu mora pribaviti jedanaest dokumenata, nakon čega će dobiti rješenje o ispravci, a na osnovu kojeg će Matični ured Općine Tuzla izvršiti ispravku u matičnoj knjizi rođenih. Na kraju podnositeljica prigovora ističe da ovaj postupak za nju predstavlja mnogo izgubljenog vremena i novca, naročito zbog toga što tvrdi da je sve izazvano greškom za koju nije znala i na koju ničim nije uticala, te traži od Agencije da naloži Matičnom uredu Općine Tuzla da izvrši ispravku greške u matičnoj knjizi rođenih na njeno pravo prezime Ć., kako bi mogla izvaditi ličnu kartu i pasoš na to prezime.

Dana 29.10.2013. Agencija je Općini Lukavac, Službi za opću upravu, privredu i društvene djelatnosti (u daljem tekstu: Općina Lukavac) uputila zahtjev broj: xxxxx  kojim je tražila da se ista, u roku od 5 dana, izjasni na navode prigovora, naročito na navode da je u Izvodu iz matične knjige vjenčanih, koja se vodi kod Općine Lukavac i gdje je imenovana zaključila brak, upisano prezime Ć. Nadalje, zatraženo je da se izjasne kojim aktom i sa kojim podatkom o prezimenu podnositeljice prigovora su obavijestili Općinu Tuzla, te da li je tom prilikom napravljena greška u odnosu na podatak o prezimenu koji je upisan u matičnu knjigu vjenčanih.
Istog dana Agencija je uputila Općini Tuzla, Službi za opću upravu i zajedničke poslove (u daljem tekstu: Općina Tuzla) Zahtjev br. yyyyyyy kojim traži da se i oni izjasne o svim navodima iz prigovora, naročito da je u Izvodu iz matične knjige vjenčanih upisano prezime Ć., te da navedu kada su, na osnovu kojeg akta i sa kojim podatkom o prezimenu podnositeljice prigovora, izvršili upis u matičnu knjigu rođenih i da li je tom prilikom, ili naknadno, uočena greška u odnosu na podatke u matičnoj knjizi vjenčanih.
Dana 06.11.2013. Agenciji je dostavljen odgovor Općine Lukavac broj: zzzzz od 04.11.2013. U predmetnom odgovoru navodi se da su na osnovu Zapisnika o prijavi namjere za stupanje u brak Ć. S. i M. E. zakazali sklapanje braka u Matičnom uredu Lukavac, navodeći dokumentaciju koju su imenovani dostavili uz prijavu. Nadalje navode da je uvidom u Matičnu knjigu vjenčanih matičnog ureda Lukavac utvrđeno da je matičar, u prisustvu dva svjedoka, sklopio brak između Ć. S. i M. E. i da je u matičnu knjigu vjenčanih, u rubriku „Izjava bračnih drugova o njihovom prezimenu“ upisao „Bračni partneri su se saglasili na zajedničko prezime Ć.“, a u rubriku „Primjedba“ upisao je: „Upis pročitan bračnim partnerima i svjedocima“. U rubrici „Potpis bračnih drugova“ utvrđeno je da se nevjesta potpisala „M. E.“, a ženik „Ć. S.“. „Na osnovu gore navedenog utvrđeno je da postoje kontradiktornosti u rubrici „Izjava bračnih drugova o njihovom prezimenu“ i rubrike „Potpis bračnih drugova“. Nakon sklopljenog braka, matičar je Matičnom uredu Tuzla za M. E. poslao Izvještaj o zaključenju braka u kojem je u rubrici „Bračni partneri su se izjasnili za PREZIME“ poslao izvještaj da je ženik ostao pri prezimenu „Ć.“, a nevjesta uzela prezime „Č.“. U elektronskoj bazi podataka matične knjige vjenčanih u matičnom uredu Lukavac vodi se podatak da su brak sklopili „Ć. S. i Ć. E.“ iz razloga jer su podaci uneseni na osnovu podataka iz matične knjige vjenčanih i to u rubriku „Izjava bračnih drugova o njihovom prezimenu“ u kojoj je upisano da je njihovo prezime „Ć.“. U prilogu odgovora Općina Lukavac je dostavila:

· Fco Izvoda iz matične knjige rođenih na ime Ć. S.;
· Fco Uvjerenja o državljanstvu na ime Ć. S.;
· Fco Izvoda iz matične knjige rođenih na ime M. E.;
· Fco Uplatnice o uplaćenoj taksi u iznosu od 20,00 KM;
· Fco Izvještaja o zaključenju braka;
· Fco stranice matične knjige vjenčanih Lukavac koja se vodi za 2008. godinu, strana aaa redni broj bbb i 

· original Izvoda iz matične knjige vjenčanih na ime Ć. S. i Ć. E. broj: rrrrrr sa stanjem na dan 04.11.2013. 

Dana 06.11.2013. Agencija je zaprimila odgovor Općine Tuzla broj: ttttttt od 04.11.2013. godine, u kome se navodi da je Matični ured Lukavac dostavio Matičnom uredu Tuzla izvještaj o zaključenju braka za M. E. sa Ć. S. sa konstatacijom da je nevjesta uzela prezime muža Č. 

U odgovoru, Općina Tuzla citira član 39. Zakona o matičnim knjigama, te navode da je matičar Općine Tuzla izvršio upis u rubriku „naknadni upis i pribilješke“ da je podnositeljica prigovora M. E. zaključila brak u Lukavcu dana 19.05.2008. sa Ć. S. i uzela prezime muža. Takođe se pozivaju i citiraju odredbe tačke 153. Uputstva o vođenju matičnih knjiga („Službene novine Federacije BiH“, broj: 51/2013). Nadalje, »Kako je tačkom 8. Navedenog uputstva propisano da »Pitanja koja se odnose na slučajeve promjene imena ili prezimena, ili cijelog imena i prezimena upisanom u Matičnu knjigu rođenih uključujući i slučajeve jednog ili više slova u imenu i prezimenu (za djecu i odrasle), što se vrši u skladu sa odredbama Zakona o ličnom imenu (»Službene novine FBiH« 7/12), nadležan je kantonalni MUP, te smo prilikom dolaska u Matični ured Tuzla podnositeljicu prigovora uputili kako navedeni problem treba prevazići, a da će Matični ured nakon donošenja Rješenja Kantonalnog MUP–a isto Rješenje sprovesti u Matičnu knjigu rođenih«. Takođe, obavještavaju Agenciju da Matični ured u Tuzli nema uvid u Matičnu knjigu vjenčanih u Matičnom uredu u Lukavcu, niti izvod iz matične knjige vjenčanih, nego je u skladu sa gore navedenim propisima mjerodavan izvještaj koji je Matičnom uredu Tuzla dostavio Matični ured Lukavac sa konstatacijom da podnositeljica nosi prezime Č. »Po navedenom izvještaju smo i postupili, a greška je uočena tek po dolasku imenovane kada smo uočili još jednu grešku da je matičar Matičnog ureda Tuzla prilikom provođenja izvještaja umjesto prezimena Č. proveo prezime Ć.«. Uz odgovor, Općina Tuzla je dostavila kopiju Izvještaja o zaključenju braka Službe za opću upravu, privredu i društvene djelatnosti Općine Lukavac broj: kkkkk i kopiju stranice Matične knjige rođenih za podnositeljicu prigovora M. E.
U provedenom postupku, uvidom u priloženu dokumentaciju, Agencija je utvrdila sljedeće: 

U matičnoj knjizi vjenčanih koju vodi Općina Lukavac, za podnositeljicu prigovora upisano je prezime „Ć.“. U Izvještaju o zaključenju braka koji je sačinila Općina Lukavac i dostavila Općini Tuzla, u rubrici „Bračni partneri su se izjasnili za prezime“, upisan je podatak za nevjestu – podnositeljicu prigovora, prezime „Č.“. U matičnoj knjizi rođenih za E. M., koju vodi Općina Tuzla, u rubrici „Naknadni upisi i pribilješke“ upisano je: „Zaključila brak u Lukavcu dana 19.05.2008. sa Ć. S. i uzela prezime muža“. Općina Lukavac je u Izvještaju o zaključenju braka upisala netačan podatak o prezimenu podnositeljice prigovora, jer je upisala prezime Č., a Općina Tuzla je u matičnu knjigu rođenih upisala netačan podatak, jer je upisala da je podnositeljica prigovora uzela prezime muža Ć.
Prigovor je osnovan
Zakon o zaštiti ličnih podataka („Službeni glasnik BiH,“ broj: 49/06, 76/11 i 89/11), (u daljem tekstu: Zakon) predstavlja osnovnu legislativu koja neposredno određuje obradu ličnih podataka. Shodno članu 1. Zakona, njegov osnovni cilj je da se svim licima na teritoriji Bosne i Hercegovine, bez obzira na njihovo državljanstvo ili prebivalište, osigura zaštita ljudskih prava i osnovnih sloboda, a naročito pravo na privatnost i zaštitu podataka u pogledu obrade ličnih podataka koji se na njih odnose. 
Prema članu 3. Zakona, „lični podaci znače bilo koju informaciju koja se odnosi na fizičko lice koje je identificirano ili se može utvrditi identitet lica“, dok „obrada ličnih podataka podrazumijeva bilo koju radnju ili skup radnji koje se vrše nad podacima, bilo da je automatska ili ne, a posebno prikupljanje, unošenje, organizovanje, pohranjivanje, prerađivanje ili izmjenu, uzimanje, konsultiranje, korištenje, otkrivanje prijenosom, širenje ili na drugi način omogućavanje pristupa podacima, svrstavanje ili kombiniranje, blokiranje, brisanje ili uništavanje”. 
Istim članom Zakona je propisano da je „kontrolor svaki javni organ, fizičko ili pravno lice, agencija ili drugi organ koji samostalno ili zajedno s drugim vodi, obrađuje i utvrđuje svrhu i način obrade ličnih podataka na osnovu zakona ili propisa.”

Dakle, kontrolori su Općina Lukavac i Općina Tuzla koje vrše obradu prezimena podnositeljice prigovora kao ličnog podatka i obradu moraju vršiti u skladu sa principima obrade ličnih podataka propisanih Zakonom. 
Članom 4. stav 1. tačka a) Zakona propisano je, da je kontrolor obavezan da lične podatke obrađuje na pravičan i zakonit način. 

U konkretnom slučaju, obrada ličnih podataka je pravična i zakonita, ukoliko se vrši u skladu sa odredbama sljedećih propisa:

· Zakon o matičnim knjigama („Službene novine Federacije BiH”, broj: 37/12)
· Zakon o zaštiti ličnih podataka („Službeni glasnik BiH“, broj: 49/06, 76/11 i 89/11).
Članom 4. Zakona propisano je da je kontrolor obavezan da:

 „d) obrađuje samo autentične i tačne lične podatke, te da ih ažurira kada je to potrebno;

   e) lične podatke koji su netačni i nepotpuni, s obzirom na svrhu zbog koje su prikupljeni ili 
       dalje obrađuju, izbriše ili ispravi.“ 
Postupajući po prigovoru, radi utvrđivanja činjeničnog stanja Agencija je izvršila uvid u  dokumentaciju u spisu.
· Uvidom u fco stranice matične knjige vjenčanih Lukavac, koja se vodi za 2008. godinu, strana xxx, redni broj yyy, utvrđeno je da je u rubrici »Izjava bračnih drugova o njihovom prezimenu« upisano: »Bračni partneri su se saglasili na zajedničko prezime Ć.«;
· Uvidom u Izvod iz matične knjige vjenčanih broj: ppppp od 04.11.2013. koja se vodi za mjesto Lukavac, pod rednim brojem ccc za 2008. godinu utvrđeno je da je u rubrici „Izjava bračnih partnera o njihovom prezimenu nakon sklapanja braka“ upisano prezime “Ć.“; 

· Uvidom u fco Izvještaja o zaključenju braka Općine Lukavac – Službe za opću upravu, privredu i društvene djelatnosti broj: ttttt od 19.05.2008. utvrđeno je da je u rubrici „Bračni partneri su se izjasnili za PREZIME“, kao prezime ženika upisano „Ć.“ a kao prezime nevjeste „Č.“;

· Uvidom u fco stranice matične knjige rođenih, strana zz, tekući broj, ooo za M. E., utvrđeno je da je u rubrici „Naknadni upisi i pribilješke“ upisano: „Zaključila brak u Lukavcu dana 19.05.2008. sa Ć. S. i uzela prezime muža“. Općina Tuzla je u matičnoj knjizi u rubrici „Naknadni upisi i pribilješke“ upisala: „Zaključila brak u Lukavcu dana 19.05.2008. sa Ć. S. i uzela prezime muža“.
Dakle, činjenica je da je Općina Lukavac, u Izvještaju o zaključenju braka napravila grešku i upisala netačan podatak o prezimenu podnositeljice prigovora i kao takvog ga dostavila Općini Tuzla radi upisa ovog podatka u matičnu knjigu rođenih. 
Nadalje, vezano za upis podataka podnositeljice prigovora u matičnu knjigu rođenih koja se vodi kod Općine Tuzla, uvidom u kopiju stranice matične knjige rođenih za podnositeljicu prigovora, utvrđeno je da je upisano prezime Ć. U zahtjevu za dostavu informacija Agencija je zatražila od Općine Tuzla da navede pravni osnov za ovakvu obradu ličnih podataka. U svom odgovoru koji je dostavila Agenciji, Općina Tuzla navodi da je, u skladu sa članom 39. Zakona o matičnim knjigama, matičar Općine Tuzla izvršio upis u rubriku „naknadni upis i pribilješke“ da je M. E. zaključila brak u Lukavcu dana 19.05.2008. sa Ć. S. i uzela prezime muža. 

Nadalje, Općina Tuzla obavještava Agenciju da nemaju uvid u Matičnu knjigu vjenčanih u Matičnom uredu u Lukavcu, nego je u skladu sa navedenim propisima mjerodavan izvještaj koji im je dostavio Matični ured Lukavac sa konstatacijom da podnositeljica nosi prezime Č. „Po navedenom izvještaju smo i postupili, a greška je uočena tek po dolasku imenovane, kada smo uočili još jednu grešku da je matičar Matičnog ureda Tuzla prilikom provođenja izvještaja umjesto prezimena Č. proveo prezime Ć.“.  

S tim u vezi, članom 39. Zakona o matičnim knjigama, na koji se Općina Tuzla poziva, u stavu (1) propisano je da: „Matičar upisuje u odgovarajuću matičnu knjigu samo one činjenice i podatke koji su mu prijavljeni od ovlaštenih lica, odnosno koje sadrži rješenje ili drugi akt nadležnog organa na osnovu kojeg se vrši upis, kao i podatke koji su zakonom i podzakonskim propisom predviđeni da se upisuju u matične knjige“. 
Dakle, nesporno je da je Općina Tuzla bila dužna u matičnu knjigu rođenih upisati samo one činjenice i podatke iz Izvještaja o zaključenju braka koje joj je dostavila Općina Lukavac. Međutim, u toku postupka Agencija je utvrdila da je Općina Tuzla u matičnu knjigu rođenih upisala podatak koji joj nije dostavljen u aktu nadležnog organa, u konkretnom slučaju, u Izvještaju o zaključenju braka, jer je upisala prezime Ć., a ne Č. kako je stajalo u Izvještaju, iako je i ovaj podatak sam po sebi netačan. Dakle, Općina Tuzla je postupila suprotno odredbama člana 39. Zakona o matičnim knjigama, jer je upisala podatak koji joj nije dostavljen u aktu nadležnog organa, što znači da nije imala pravnog osnova da u matičnu knjigu rođenih za podnositeljicu prigovora upiše prezime Ć. 
Iz svega naprijed navednog, jasno je da su Općina Lukavac, prilikom izrade i dostavljanja Izvještaja o zaključenju braka, kao i Općina Tuzla, prilikom unosa podataka u matičnu knjigu rođenih, napravile greške usljed kojih su obrađivale netačan podatak podnositeljice prigovora koji se odnosi na njeno prezime. Bitno je naglasiti i činjenicu da do greške nije došlo usljed postupanja podnositeljice prigovora, nego isključivo postupanjem ovlaštenih osoba Općine Lukavac i Općine Tuzla, prilikom obrade ličnih podataka kao kontrolora. 
S tim u vezi, članom 7. stav (1) Zakona propisano je da je kontrolor obavezan provjeriti da li su lični podaci autentični i tačni. Nadalje, član 27. Zakona, propisuje da: „Kontrolor će, na zahtjev nosioca podataka, ispraviti, izbrisati ili blokirati podatke za koje se utvrdi da su netačni ili da su pogrešno navedeni ili obrađeni na drugi način koji je suprotan zakonu i pravilima koji se odnose na obradu podataka.“

Iz navedenih zakonskih odredbi jasno proizlazi da provjera i ispravka netačnih podataka nije obaveza nosioca podataka, nego kontrolora, u konkretnom slučaju, Općine Lukavac i Općine Tuzla. 

U svom odgovoru Općina Tuzla, pozivajući se na odredbe Uputstva o vođenju matičnih knjiga, navodi da su uputili podnositeljicu prigovora kako navedeni problem treba prevazići, a da će Matični ured nakon donošenja Rješenja Kantonalnog MUP-a isto Rješenje provesti u Matičnu knjigu rođenih. 

Međutim, u konkretnom slučaju, činjenica je da podnostiteljica prigovora ne zahtijeva promjenu imena ili prezimena, nego traži ispravku grešaka učinjenih od strane Općine Lukavac i Općine Tuzla, prilikom obrade ličnog podatka. Zbog navedenog, Općina Lukavac i Općina Tuzla imaju obavezu da iste isprave, u smislu usklađivanja sa stvarnim stanjem stvari i ažuriranjem podatka u matičnoj knjizi rođenih. Na ovakvo postupanje upućuju odredbe člana 4. Zakona, koje obavezuju kontrolora da obrađuje samo autentične i tačne lične podatke, da ih ažurira kada je to potrebno, te da lične podatke koji su netačni i nepotpuni, s obzirom na svrhu zbog koje su prikupljeni ili dalje obrađuju, izbriše ili ispravi. Dakle, Općina Lukavac i Općina Tuzla dužne su da preduzmu radnje na otklanjanju posljedica prouzrokovanih njihovim greškama, prilikom obrade prezimena i na taj način omoguće podnositeljici prigovora, kao nosiocu podataka, da se njeno prezime obrađuje kao autentičan i tačan lični podatak.

Općina Lukavac i Općina Tuzla nemaju pravno uporište, imajući u vidu naprijed navedeno, da ograničavaju, odnosno, onemogućavaju podnositeljicu prigovora u ostvarivanju njenih zakonskih prava, kao što je pravo na posjedovanje ličnog dokumenta -lične karte - koja sadrži tačne podatke o njenom imenu i prezimenu. 
Shodno navedenom, Agencija za zaštitu ličnih podataka u Bosni i Hercegovini utvrdila je da je došlo do povrede člana 4. stav (1) tačke a) i d) Zakona, kojima je propisano da je kontrolor obavezan da lične podatke obrađuje na pravičan i zakonit način, da obrađuje samo autentične i tačne lične podatke, te da ih ažurira kada je to potrebno.
Na osnovu naprijed navedenog, a u skladu sa članom 30. stav 1) tačka b) i članom 41. stav (1) Zakona riješeno je kao u dispozitivu ovog Rješenja.
Pouka o pravnom lijeku:
Protiv ovog Rješenja nije dopuštena žalba, ali se može pokrenuti upravni spor pred Sudom Bosne i  Hercegovine u roku od 60 dana od dana dostavljanja Rješenja.
Dostavljeno:                                                                               D I R E K T O R 
- 
Općina Tuzla

  Služba za opću upravu i zajedničke poslove                                                          

       Petar Kovačević

  75000 Tuzla;





                 
- Općina Lukavac

  Služba za opću upravu, privredu i

  društvene djelatnosti

  Ul. Trg Slobode br. 1

 75300 Lukavac;
-Podnositeljici prigovora;
· a/a                                                                             

